
	N Ն/39/803-2025

	1. Նախագծի 1-ին հոդվածով առաջարկվում է «Արդարադատության ակադեմիայի մասին» ՀՀ օրենքի (այսուհետ՝ Օրենք) 14-րդ հոդվածի 4-րդ մասը ճանաչել ուժը կորցրած:
Մասնավորապես, Օրենքի 14-րդ հոդվածի 4-րդ մասի համաձայն՝ վերապատրաստման վայրից դուրս մշտապես բնակվող դատավորներին, քննիչներին, հակակոռուպցիոն կոմիտեի ինքնավար պաշտոն զբաղեցնող անձանց, դատախազներին, դատավորների թեկնածուների ցուցակում ընդգրկված անձանց, դատական ծառայողներին, քննչական կոմիտեի քաղաքացիական ծառայողներին, դատախազությունում պետական ծառայողներին և դատական կարգադրիչներին Արդարադատության ակադեմիան (այսուհետ՝ Ակադեմիա) պետական բյուջեի միջոցների հաշվին տալիս է տրանսպորտային, գիշերավարձի և այլ ծախսերի՝ Հայաստանի Հանրապետության օրենսդրությամբ սահմանված կարգով փոխհատուցում կամ կազմակերպում նրանց փոխադրումն ու բնակության ապահովումը:
Նշված դրույթը երաշխավորում է վերապատրաստման վայրից դուրս մշտապես բնակվող և Ակադեմիայի ունկնդիր հանդիսացող շահառուների՝ պարտադիր վերապատրաստումներին մասնակցելու և լրացուցիչ տեխնիկական և նյութական խոչընդոտներից խուսափելու իրավունքը, մինչդեռ թվարկված բնականոն պայմաններն Օրենքով սահմանված կարգով ուժը կորցրած ճանաչվելու դեպքում բազմաթիվ տեխնիկական խնդիրներով կուղեկցվի վերջիններիս մասնակցությունը վերապատրաստումներին, ինչն իր հերթին բացասաբար կանդրադառնա ինչպես ունկնդիրների որակավորման բարձրացման, այնպես էլ Ակադեմիայի՝ որպես նշված որակավորման համար պատասխանատու հաստատության բնականոն գործունեության և դրա արդյունավետության վրա: Միաժամանակ, նշեմ, որ վերոգրյալ կետի վերաբերյալ Նախագծում հիմնավորում առկա չէ:
	Մասամբ է ընդունվել
Օրենքի 14-րդ հոդվածի 4-րդ մասը կարգավորում է Ակադեմիայում վերապատրաստում անցնող անձանց պետական բյուջեի միջոցների հաշվին տրանսպորտային, գիշերավարձի և այլ ծախսերի փոխհատուցում տրամադրելու կամ նրանց փոխադրումը կազմակերպելու և բնակությունը ապահովելու հարաբերությունները: Տվյալ դեպքում, հաշվի առնելով այն հանգամանքը, որ նախատեսվում է վերապատրաստումների անցկացումը ևս ապահովել հեռավար միջոցների օգտագործմամբ, այն անձանց համար ովքեր բնակվում են վերապատրաստման վայրից դուրս, ուստի պետական բյուջեի միջոցներից փոխհատուցում տրամադրելու անհրաժեշտությունը բացակայում է: 
Միաժամանակ, հիմք ընդունելով այն հանգամանքը, որ Ակադեմիան հնարավորություն ունի անվճար հյուրընկալել սահմանափակ թվով անձանց՝ նախագծում կատարվել է փոփոխություն, սահմանելով, որ հնարավորության դեպքում Ակադեմիան կազմակերպում է վերապատրաստման վայրից դուրս բնակվող ունկնդիրների բնակության ապահովումը:

	2. Անդրադառնալով Նախագծի ընդունման հիմնավորման 4-րդ մասում ամրագրված՝ ակնկալվող արդյունքին առ այն, որ Նախագծի ընդունման դեպքում պետական միջոցների օգտագործումը կդառնա ավելի թիրախային և հիմնավորված, ինչը թույլ կտա տնտեսված միջոցներն օգտագործել Ակադեմիայի կարիքների բավարարման և կարողությունների զարգացման վրա, առաջարկում եմ քննարկման առարկա դարձնել տնտեսված միջոցներից Ակադեմիայի աշխատավարձի ֆոնդի ձևավորման համար հատկացվող գումարն ավելացնելու հարցը:
07.12.2022 թվականին աղքատության կրճատման, նվազագույն և միջին աշխատավարձերի միջև հարաբերակցության նվազման, բնակչության կենսամակարդակի բարձրացման նպատակով ընդունվել է ««Նվազագույն ամսական աշխատավարձի մասին» օրենքում փոփոխություններ կատարելու մասին» օրենքը, որով 2023 թվականի հունվարի 1-ից Հայաստանի Հանրապետությունում նվազագույն ամսական աշխատավարձի չափը 68,000 ՀՀ դրամից բարձրացվել և դարձել է 75,000 ՀՀ դրամ:
Վերլուծելով ՀՀ կենտրոնական բանկի և ՀՀ վիճակագրական կոմիտեի հրապարակված գնաճի վերաբերյալ տվյալները 2021, 2022, 2023 և 2024 թթ. համար, կարելի է փաստել, որ 2020 թվականից ի վեր (երբ նվազագույն աշխատավարձը սահմանվել էր 68,000 ՀՀ դրամ) տեղի է ունեցել սպառողական գների զգալի աճ, առաջին անհրաժեշտության ապրանքները 50-ից 100 տոկոսով թանկացել են, նվազագույն սպառողական զամբյուղի արժեքը տարեցտարի բարձրացել է, օրինակ՝ 2020 թվականի համեմատ 2021 թվականին մոտ 15 տոկոսով, մինչդեռ Արդարադատության ակադեմիայի (այսուհետ՝ Ակադեմիա) Կառավարման խորհրդի 21.12.2013 թվականի թիվ 2-Ա որոշմամբ հաստատված՝ Ակադեմիայի աշխատավարձի ֆոնդի չափը մինչ օրս մնացել է անփոփոխ:
Վերլուծելով Ակադեմիայի գործունեության վիճակագրությունը՝ նշենք, որ Ակադեմիայում մասնագիտական պատրաստում և վերապատրաստում անցնող՝ դատական, դատախազության և քննչական համակարգի ներկայացուցիչների թիվը 2021-2024 թթ. ընթացքում նախորդ տարիների համեմատ գրեթե եռապատկվել է՝ պայմանավորված ինչպես ոլորտների զարգացման աննախադեպ տեմպերով, այնպես էլ Ակադեմիայի կողմից մատուցվող կրթության՝ միջազգայնորեն ընդունված լավագույն չափանիշներին համապատասխանեցմամբ և շարունակական կատարելագործմամբ:
Վերոգրյալի արդյունքում, Ակադեմիայի աշխատակազմի ծանրաբեռնվածության ավելացման և ավելի քան 10 տարիների ընթացքում անփոփոխ մնացած վճարային ֆոնդի պայմաններում Ակադեմիայի աշխատակազմը որակյալ կադրերով ապահովելու քաղաքականությունը տարեցտարի դժվարանում է, իսկ Ակադեմիան աշխատաշուկայում դառնում է ոչ մրցունակ:
Միաժամանակ, հարկ է նշել, որ «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» ՀՀ օրենքում կատարված լրացումների արդյունքում 2023-2024 թթ. դատական, դատախազության և քննչական համակարգերի ներկայացուցիչների աշխատավարձերն էականորեն աճել են, ինչի արդյունքում անտրամաբանական է դարձել Ակադեմիայի ունկնդիր հանդիսացող՝ դատական, դատախազության և քննչական համակարգի ներկայացուցիչների աշխատավարձերի և վերջիններիս մասնագիտական պատրաստումն ու վերապատրաստումը կազմակերպող կառույցի աշխատակիցների աշխատավարձերի հարաբերակցությունը:
	Չի ընդունվել
Ներկայացված առաջարկությունը չի բխում Նախագծով առաջարկվող կարգավորումների և փոփոխությունների  բովանդակությունից:



	3. Առաջարկում ենք նաև, Օրենքի 10-րդ հոդվածի 1-ին մասի 5-րդ կետի մեջ համապատասխան լրացում կատարել, այն է՝ քաղաքացիաիրավական բառից հետո ավելացնել «կամ աշխատանքային» բառերը, հետևյալ հիմնավորմամբ.
ՀՀ աշխատանքային օրենսգրքի (այսուհետ՝ Օրենսգիրք) 1-ին հոդվածի համաձայն՝ օրենսգիրքը կարգավորում է կոլեկտիվ և անհատական աշխատանքային հարաբերությունները, սահմանում է այդ հարաբերությունների ծագման, փոփոխման և դադարման հիմքերն ու իրականացման կարգը, աշխատանքային հարաբերությունների կողմերի իրավունքներն ու պարտականությունները, պատասխանատվությունը, ինչպես նաև աշխատողների անվտանգության ապահովման ու առողջության պահպանման պայմանները:
Օրենսգիրքը սահմանում է աշխատանքային իրավահարաբերությունները մյուս իրավահարաբերություններից տարբերելու կոնկրետ չափանիշներ:
Այսպես, Օրենսգրքի 13-րդ հոդվածի համաձայն՝ աշխատանքային հարաբերություններն աշխատողի և գործատուի փոխադարձ համաձայնության վրա հիմնված հարաբերություններն են, ըստ որի՝ աշխատողն անձամբ, որոշակի վարձատրությամբ կատարում է աշխատանքային գործառույթներ (որոշակի մասնագիտությամբ, որակավորմամբ կամ պաշտոնում աշխատանք)՝ ենթարկվելով ներքին կարգապահական կանոններին, իսկ գործատուն ապահովում է աշխատանքային օրենսդրությամբ, աշխատանքային իրավունքի նորմեր պարունակող այլ նորմատիվ իրավական ակտերով, կոլեկտիվ և աշխատանքային պայմանագրերով նախատեսված աշխատանքի պայմաններ (ՀՀ վճռաբեկ դատարանի 14.04.2022 թվականի թիվ ԵԴ/18568/02/18 նախադեպային որոշում):
Այսինքն, աշխատանքային պայմանագիրն ըստ էության գործարք է՝ կնքված կողմերի միջև (ՀՀ վճռաբեկ դատարանի թիվ ԵԴ/40356/02/19 նախադեպային որոշում) և աշխատանքային իրավահարաբերություններում աշխատողը պայմանագրով որոշված աշխատանքը կատարում է՝ ենթարկվելով գործատուի մոտ սահմանված աշխատանքային կանոններին (Ակադեմիայի պարագայում, ի թիվս այլ կանոնների, նաև ուսոցման ծրագրերում սահմանված կրթական չափորոշիչներին, ուսուցման ձևին, ուսումնառության ժամաքանակին և ժամկետներին):
Տվյալ պարագայում հաշվի առնելով, որ Ակադեմիայի և Ակադեմիայում դասավանդման գործընթացին ներգրավված անձանց միջև կնքված պայմանագրով փաստացի կարգավորվում են աշխատանքային հարաբերություններ, հետևաբար՝ նման հարաբերությունների նկատմամբ կիրառվում են աշխատանքային օրենսդրության և աշխատանքային իրավունքի նորմեր պարունակող այլ նորմատիվ իրավական ակտերի դրույթները:
	Ընդունվել  է
Նախագծում կատարվել է համապատասխան փոփոխություն:

	2. Քննչական կոմիտե 
	10.02.2025թ.

	
	N 01/22/45227-2025

	Դիտողություններ և առաջարկություններ չկան:
	Ընդունվել է
Դիտարկումն ընդունվել է ի գիտություն:

	3. Հակակոռուպցիոն կոմիտե
	12.02.2025թ.

	
	N Ե/1093-2025

	Դիտողություններ և առաջարկություններ չկան:
	Ընդունվել է
Դիտարկումն ընդունվել է ի գիտություն:

	4. Բարձրագույն դատական խորհուրդ
	12.02.2025թ.

	
	N ԴԴ/484-25

	Առաջարկություններ չկան:
	Ընդունվել է
Դիտարկումն ընդունվել է ի գիտություն:

	5. Ֆինանսների նախարարություն 
	17.02.2025թ.

	
	N 01/11-4/3014-2025

	1. Դիտողություններ և առաջարկություններ չկան:
	Ընդունվել է
Դիտարկումն ընդունվել է ի գիտություն:

	2. Միաժամանակ հարկ ենք համարում նշել, որ ՀՀ 2025թ. պետական բյուջեով «Արդարադատության ակադեմիա» ՊՈԱԿ-ի կողմից մասնագիտական վերապատրաստման դասընթացներին մասնակցելու նպատակով ունկնդիրների ցուցակում ընդգրկված անձանց կրթաթոշակի տրամադրման գծով համաձայն համապատասխան մարմինների կողմից ներկայացված հայտերի նախատեսված է 44,169.2 հազար դրամ, որից 41,932.8 հազար դրամը քննիչների, իսկ 2,236.4 հազար դրամը՝ հակակոռուպցիոն կոմիտեի ինքնավար պաշտոն զբաղեցնող անձանց համար:
Հաշվի առնելով այն հանգամանքը, որ ՀՀ արդարադատության նախարարության հայտը ինչպես նաև նշված նախագիծը շրջանառվել են նախորդ տարի, ուստի դատավորների և դատախազների վերապատրաստման դիմաց տրամադրվող կրթաթոշակի գծով ՀՀ 2025թ. պետական բյուջեով գումար նախատեսված չէ:
	Ընդունվել է
Նախագծի հիմնավորման մեջ կատարվել է համապատասխան փոփոխություն:

	6. Բարձրագույն դատական խորհուրդ 
(ՀՀ Վճռաբեկ դատարան)
	24.02.2025թ.

	
	N ԴԴ/658-25

	Նախագծով առաջարկվում է օրենքից հանել Արդարադատության ակադեմիայի կողմից պետական բյուջեի միջոցների հաշվին մասնագիտական պատրաստում անցնող ունկնդիրներին կրթաթոշակ վճարելու և դրան ուղղակիորեն վերաբերող կարգավորումները։ Արդյունքում՝ «Արդարադատության ակադեմիայի մասին» 2013 թվականի մայիսի 2-ի ՀՕ-50-Ն օրենքի 14-րդ հոդվածի 2-րդ և 4-րդ մասերը ուժը կորցրած ճանաչել:
 «Արդարադատության ակադեմիայի մասին» օրենքի (այսուհետ՝ Օրենք) 14-րդ հոդվածի 2-րդ մասի համաձայն՝ սույն հոդվածի 1-ին մասի 1-ին, 2-րդ և 4-րդ կետերով նախատեսված ունկնդիրներն Ակադեմիայում մասնագիտական պատրաստման ընթացքում ստանում են ընդհանուր իրավասության դատարանի նիստերի քարտուղարի վարձատրությանը համապատասխան կրթաթոշակ․
Նույն հոդվածի 4-րդ մասի համաձայն՝ վերապատրաստման վայրից դուրս մշտապես բնակվող սույն հոդվածի 1-ին մասի 3-րդ կետով նախատեսված ունկնդիրներին Ակադեմիան պետական բյուջեի միջոցների հաշվին տալիս է տրանսպորտային, գիշերավարձի և այլ ծախսերի՝ Հայաստանի Հանրապետության օրենսդրությամբ սահմանված կարգով փոխհատուցում կամ կազմակերպում նրանց փոխադրումն ու բնակության ապահովումը:
Հարկ է նկատել, որ Արդարադատության ակադեմիայի մասին օրենքի 14-րդ հոդվածի բովանդակությունից բխում է ունկնդիրների երկու հիմնական խմբի առանձնացումը՝
1. Դատավորների, դատախազների և քննիչների թեկնածուները (դեռևս ուսուցման փուլում են գտնվում):
2. Դատավորներ, դատախազներ և այլ իրավաբաններ, ովքեր վերապատրաստման կամ վերապատրաստման ընթացքում են (ուսուցումը ավարտվել է):
Առաջին խմբի ունկնդիրները ստանում են կրթաթոշակ, որը համընկնում է ընդհանուր իրավասության դատարանի նիստերի քարտուղարի վարձատրությանը, իսկ երկրորդ խմբի ունկնդիրները ազատվում են պաշտոնական պարտականություններից՝ վարձատրության պահպանմամբ, ինչպես նաև, եթե վերջիններս մշտապես վերապատրաստման վայրից դուրս են բնակվում, ապա Ակադեմիան պետական բյուջեի միջոցների հաշվին տալիս է տրանսպորտային, գիշերավարձի և այլ ծախսերի (…) փոխհատուցում կամ կազմակերպում նրանց փոխադրումն ու բնակության ապահովումը:
Ասվածից հետևում է, որ օրենքը, ելնելով ունկնդիրների խմբային պատկանելությունից, նախատեսում է դրամական միջոցների տրամադրման երկու կարգ՝ կրթաթոշակ և փոխհատուցում։
Այս երկու հասկացությունների տարանջատումը պատահական չէ. եթե կրթաթոշակը նպատակուղղված է առաջին խմբի ունկնդիրներին՝ ապահովելու նրանց կենտրոնացումը մասնագիտական ուսուցման վրա, ապա փոխհատուցումը նախատեսված է երկրորդ խմբի ունկնդիրների համար՝ նրանց լրացուցիչ ֆինանսական բեռը մեղմելու նպատակով, որպեսզի նրանք կարողանան լիարժեք մասնակցել վերապատրաստման գործընթացին։
1. Նախագծով առաջին խումբ ունկնդիրների մասով առաջարկը հանգում է հետևյալին՝ «Ակադեմիայի կողմից անհրաժեշտ պայմանների նախատեսման և գործատուի հետ համաձայնության ձեռքբերման դեպքում ունկնդիրը կկարողանա լիարժեք կատարել թե՛ որպես ունկնդիր, թե՛ որպես աշխատող իր ստանձնած պարտականությունները: Նման դեպքերը բազմաթիվ են, երբ տարբեր դասընթացների շրջանակներում ուսուցումը կազմակերպվում է ոչ աշխատանքային ժամերի կամ այնպես, որ հնարավոր քիչ ազդեցություն ունենա ունկնդրի աշխատանքային հարաբերությունների վրա: Նման օրինակ է ՀՀ փաստաբանական ակադեմիայում ուսուցման գործընթացի կազմակերպումը»: 
Այս մասով ընդունելի եմ համարում առաջարկվող փոփոխությունը, պայմանով, որ Ակադեմիայի կողմից անհրաժեշտ պայմանների նախատեսումը օբյեկտիվ հնարավորություն կընձեռի ուսուցմանը զուգահեռ պահպանել աշխատանքը կամ մտնել աշխատանքային հարաբերությունների մեջ (օրինակ՝ եթե ուսումնական գործընթացը, ինչպես փաստաբանական ակադեմիայում, կկազմակերպվի բացառապես 18:30-ից հետո)։
Միևնույն ժամանակ, թեև Նախագծի հիմնավորմամբ նշված է, որ մի շարք երկրների փորձի ուսումնասիրությունը ցույց է տալիս, որ կրթաթոշակի վճարումը համընդհանուր ընդունված և պարտադիր պրակտիկա չէ, այնուամենայնիվ, կոնկրետ օրինակներ չեն բերվում, որոնք կհիմնավորեին այս պնդումը։ Սա կարող է հարցեր առաջացնել ինչպես միջազգային փորձի կիրառելիության, այնպես էլ տեղական պայմաններին դրա համապատասխանության առումով։ Նման օրինակների ներկայացումը կօգներ հստակ հասկանալու, թե որ երկրներում և ինչ պայմաններում կրթաթոշակի վճարումը համընդհանուր պրակտիկա չէ, կամ ինչպիսի այլընտրանքային մեխանիզմներ են կիրառվում։ 
Առանց կոնկրետ միջազգային փորձի տրամադրման՝ դժվար է գնահատել, թե արդյոք առաջարկվող փոփոխությունը հիմնավորված է, թե ոչ։ Ուստի նպատակահարմար կլինի Նախագծում ներառել համապատասխան երկրներից օրինակներ և դրանց համեմատական վերլուծություն։
2. Նախագծով երկրորդ խումբ ունկնդիրների մասով առաջարկը հանգում է հետևյալին՝
«Հարկ է նկատել, որ թեև եվրոպական չափանիշներն ընդգծում են ուսուցման/վերապատրաստման կարևորությունը, դրանք չեն նախատեսում կոնկրետ մանրամասներ այն մասին, թե ինչպես պետք է կազմակերպվի դատավորների և դատախազների կրթության և վերապատրաստման համակարգը: Այս հարցերը առանձին երկրների կազմակերպչական իրավասությանը և հայեցողությանն են թողնված»:
Եթե վերապատրաստման համակարգը Օրենքի 14-րդ հոդվածի 4-րդ մասով նախատեսված ունկնդիրների համար իրականացվելու է վերապատրաստման վայրից դուրս՝ էլեկտրոնային հեռահաղորդակցության տարբեր միջոցներով կամ այլ նմանատիպ եղանակով, որը լիովին բացառում է նրանց համար լրացուցիչ ֆինանսական բեռ կրելու անհրաժեշտությունը և ապահովում է վերապատրաստման գործընթացին լիարժեք մասնակցելու հնարավորություն, ապա փոխհատուցում տրամադրելու անհրաժեշտությունը կվերանա։
Վերոգրյալի հաշվառմամբ՝ առաջարկվում է Օրենքի 14-րդ հոդվածի 4-րդ մասը պահպանել և սահմանել բացառություն, ըստ որի՝ սույն կարգավորումները չեն տարածվում այն դեպքերի վրա, երբ վերապատրաստումը իրականացվում է բացառապես էլեկտրոնային հաղորդակցման միջոցների կիրառմամբ։ Հիբրիդային եղանակով վերապատրաստման դեպքում փոխհատուցումը տրամադրվում է սահմանված կոնկրետ չափով՝ հաշվի առնելով հեռավար և առկա ձևաչափերի համակցված կիրառման առանձնահատկությունները։
	Մասամբ է ընդունվել
Նախագծով առաջարկվող փոփոխությունների արդյունքում նախատեսվում է, որ Ակադեմիայում ուսուցման / վերապատրաստման գործընթացի մի շարք փուլեր կանցկացվեն հեռավար միջոցների կիրառմամբ, ինչի արդյունքում պետական բյուջեից տրամադրվող միջոցների անհրաժեշտությունը կբացակայի: Ըստ այդմ, ուսուցման կարգում համապատասխան փոփոխությունների դեպքում Ակադեմիայի ունկնդիրները հնարավորություն կունենան առանց հավելյալ ծախսերի ներգրավվել ուսուցման/վերապատրաստման գործընթացին: 
Միևնույն ժամանակ, հարկ է նկատի ունենալ, որ դասընթացների կազմակերպման և անցկացման կարգը և պայմանները որոշելու է Ակադեմիայի խորհուրդը՝ Ակադեմիային հատկացված միջոցների հաշվառմամբ, հետևաբար, եթե կլինի հնարավորություն դասընթացը կազմակերպել հիբրիդային եղանակով, ապա դրա հնարավորությունը չպետք է օրենքով բացառել: Յուրաքանչյուր դեպքում Ակադեմիան է դիտարկելու իր հնարավորությունների շրջանակը՝ որևէ գործընթացի մեկնարկից առաջ: 
Միաժամանակ, հիմք ընդունելով այն հանգամանքը, որ Ակադեմիան հնարավորություն ունի անվճար հյուրընկալել սահմանափակ թվով անձանց՝ նախագծում կատարվել է փոփոխություն, սահմանելով, որ հնարավորության դեպքում Ակադեմիան կազմակերպում է վերապատրաստման վայրից դուրս բնակվող ունկնդիրների բնակության ապահովումը:


	7. Գլխավոր դատախազություն
	25.02.2025թ.

	
	N 02/20.4/3681-2025

	Դիտողություններ և առաջարկություններ չկան:
	Ընդունվել է
Դիտարկումն ընդունվել է ի գիտություն:

	8. Վարչապետի աշխատակազմի քաղաքացիական ծառայության գրասենյակ
	30.04.2025թ.

	
	N 02/10.39/13968-2025

	«Արդարադատության ակադեմիայի մասին» օրենքում լրացում և փոփոխություններ կատարելու մասին» օրենքի նախագծի վերաբերյալ հայտնում ենք հետևյալը՝
Նախագծի 1-ին հոդվածով առաջարկվում է «քաղաքացիաիրավական» բառից հետո լրացնել «կամ աշխատանքային» բառերը: Հիշյալ առաջարկության բովանդակությունից հետևում է, որ Ակադեմիայում դասավանդման գործընթացին ներգրավված անձանց հետ կարող է կնքվել կամ քաղաքացիաիրավական կամ աշխատանքային պայմանագրեր:
Նախագծին կից ներկայացված հիմնավորման համաձայն՝ Ակադեմիայի և Ակադեմիայում դասավանդման գործընթացին ներգրավված անձանց միջև կնքված պայմանագրով փաստացի կարգավորվում են աշխատանքային հարաբերություններ՝ հետևաբար, նման հարաբերությունների նկատմամբ կիրառվում են աշխատանքային օրենսդրության և աշխատանքային իրավունքի նորմեր պարունակող այլ նորմատիվ իրավական ակտերի դրույթները:
Այս կապակցությամբ հարկ է նշել, որ Նախագծով առաջարկվող կարգավորումը չի համապատասխանում Նախագծին կից ներկայացված հիմնավորման մեջ նշված Նախագծի ընդունման նպատակին, քանի որ Ակադեմիայի և Ակադեմիայում դասավանդման գործընթացին ներգրավված անձանց միջև փաստացի գործում են աշխատանքային հարաբերություններ և այդ հարաբերությունների նկատմամբ կիրառվում են աշխատանքային օրենսդրության նորմեր, մինդեռ Նախագծի ընդունման դեպքում ստացվում է, որ Ակադեմիայի և Ակադեմիայում դասավանդման գործընթացին ներգրավված անձանց միջև գործող աշխատանքային հարաբերությունների նկատմամբ կարող են կիրառվել նաև քաղաքացիաիրավական հարաբերությունների նորմեր։
Հաշվի առնելով վերոգրյալը՝ գտնում ենք, որ Նախագծի 1-ին հոդվածում լրացում կատարելու փոխարեն անհրաժեշտ է  «քաղաքացիաիրավական» բառը փոխարինել «աշխատանքային» բառով:
	Մասամբ է ընդունվել
Հիմք ընդունելով այն հանգամանքը, որ հնարավոր են դեպքեր, երբ անհրաժեշտություն կառաջանա դասավանդման պրոցեսին ներգրավված անձանց հետ կնքել նաև քաղաքացիաիրավական բնույթի պայմանագրեր՝ պայմանավորված որոշակի օբյեկտիվ հանգամանքներով՝ Նախագծում պահպանվել է քաղաքացիաիրավական պայմանագրեր կնքելու ռեկտորի լիազորությունը:
[bookmark: _GoBack]Միաժամանակ, Նախագծի հիմնավորման մեջ նշված Նախագծի ընդունման նպատակը համապատասխանեցվել է Նախագծով առաջարկվող կարգավորմանը՝ այդպիսով սահմանելով, որ Ակադեմիայի և Ակադեմիայում դասավանդման գործընթացին ներգրավված անձանց միջև գործող աշխատանքային հարաբերությունների նկատմամբ կիրառվում  են աշխատանքային հարաբերությունների նորմերը և կնքվում է աշխատանքային պայմանագիր՝ միաժամանակ հնարավորություն ընձեռնելով ռեկտորին անհրաժեշտության դեպքում կնքել նաև քաղաքացիաիրավական պայմանագրեր: 




17

